Poštovani predsjedniče,
sudije i kolege,

dame i gospodo,

Izuzetna mi je čast da danas, kao predsjednica Ustavnog suda BiH, potpisujem Memorandum o razumijevanju sa Ustavnim sudom nama prijateljske Republike Turske. 
Svi smo svjesni da je u današnje vrijeme nemoguće zamisliti stabilan demokratski poredak, u kojem postoji puna vladavina prava, bez ustavnog sudovanja. Upravo, Ustavni sud u teškim, ali i u dobrim vremenima, bdije nad Ustavom i ustavnim vrijednostima, kao njihov čuvar. Ustavni sud garantira, prije svega, da se ustavne vrijednosti, počev od nezavisnosti i suvereniteta zemlje, preko demokratske organizacije vlasti, pa sve do ustavnih prava i sloboda, poštuju na cijeloj teritoriji jedne zemlje. Ukoliko se ustavne vrijednosti suprotstavljaju jedna drugoj, ustavno sudovanje mora naći balans i uspostaviti pravni mir. Ustavno sudovanje garantuje da se svaki čovjek osjeća čovjekom,  slobodan i ravnopravan, sa svim bogatstvom razlika među ljudima. Iz ovog razloga, ustavno sudovanje mora prkositi „većini“ ukoliko je to potrebno da bi se zaštitile ustavne vrijednosti „manjina“. Konačno, ustavno sudstvo brine da se sačuvaju nacionalne ustavne vrijednosti, a da se istovremeno postane ravnopravan partner ostalim evropskim ali i zemljama svijeta. 

Svjesni ovih činjenica, opravdano možemo tvrditi da je teret odgovornosti na Ustavnom sudu ogroman. Nažalost, imajući u vidu imperativ njegove nezavisnosti i nepristrasnosti, Ustavni sud se mora sam nositi s ovom odgovornošću. Ipak, mnogo je lakše kada znate da imate prijatelje u drugim zemljama, sa sličnim problemima, koji će vam pružiti ruku kada je ona najpotrebnija. Uostalom, ko može bolje razumjeti teškoće s kojima se susreću ustavne sudije nego njihove kolege u drugim ustavnim sudovima!

 Upravo ovaj memorandum o razumijevanju na najbolji način potvrđuje potporu jednih drugima i uzajamnu saradnju kroz koju ćemo razmjenjivati iskustva, dostignuća, znanja, ali i zajednički tražiti i pronalaziti rješenja za naše probleme sa kojima se susrećemo danas, ali i s kojima ćemo se susretati u budućnosti. 
Na kraju, želim i moram kazati, da ovaj memorandum o razumijevanju ima i šire značenje. On je, naime, još jedna potvrda institucionalne saradnje naše dvije prijateljske zemlje. To je znak da želimo zajednički raditi, a zajednički rad, pogotovo ako za sobom ostavlja konkretne, pozitivne i afirmativne rezultate, na najljepši način daje nam šansu da se bolje međusobno upoznamo i stvaramo zajedničke vrijednosti koje će nas još više zbližiti. 
Zahvaljujem na Vašoj pažnji, Vašem gostoprimstvu i Vašem prijateljstvu!
